
Fanamarihana : faritra 13 ary fiaraha-monina 26 no nanaovana ireo fanadihadiana izay tafiditra ao anatin’ny fandrafetana ireo paik’ady entina miasa mandritry taona 2006 ka hatramin’ny taona 2012 hoan’ny FIDA (COSOP). Ireo ekipan’ny AMED no nanoratra ity tatitra ity mitantara ny zavatra hitany nandritra ny fotoana nandalovany tany amin’ireo mponina ireo ny volana aprily 2006. Ity fomba fiasa AMED ity (Fomba hanantonana ireo hetsika enti-miaina maharitra) dia manao laharam-pahamehana ny fanehoan-kevitr’ireo mahantra mba afahana mahafantatra ireo olany,sy ny tanjany, ary ireo hetahetany, afahana mampandray anjara azy ireo ao anatin’ny paik’ady ho fampandrosoana maharitra. Ny vokatry ny fanadihadihana izay voasoratra eto dia izay kely azonay tamin’ireo mponina nofidiana, indrindra fa ireo sahirana. Tsy voatery ahalaza ny zava-misy marina fa fitantarana ny zavatra hita fotsiny ihany ary mety tsy niaian’izy rehetra koa.

	Ala-tsilo : zava-maniry mampiavaka ny any atsimo « bush »


Ao anatin’ny faritra mahazatra iasanay ihany no misy ny toerana hanaovana fanadihadiana, noho izany dia tsy misy fanamarihana manokana na zava-baovao hita nandritra ny dianay nihazo an’Antanimorakely ; namakivaky ireo torana voarakotra bozaka « hétéropogon» sy ireo ala maina feno tsilo izay mampiavaka ny any amin’ny faritra atsimo « didiéracées » miaraka amin’ny baobab izahay. Tazana ombieny ombieny ihany koa ireo andian’omby. Ireo mpiambina ny omby moa dia eny lavitra eny no mitazana ary miaraka amin’ny fitaovana fiarovan-tena toy ny pilotra sy ny famaky.

Tamin’ny fandalovanay nita ny reniranon’i Mandrare kosa no nanamarihanay fa efa mahatratra ny haavo farany ambany ny fatran-drano mikoriana. Tsy toy ny mahazatra izany anefa satria mitovy amin’ny fatran-drano mikoriana amin’ny volana septambra io fatra io raha ny tokony ho izy anefa amin’izao fiandohan’ny volana avrily izao dia mihoatra ny tetezana ny rano ary tsy maintsy miandry ora na andro maromaro amin’ny fidinan’ny rano vao afaka miampita ny tetezana. Raha miainga avy any Tsivory hihazo an’Antanimorakely dia mandray ny RIP 107 mampitohy an’i Tsivory sy Amboasary Atsimo aloha izay vao misampana mahazo ny PIC mankany Esira.

Miha-matevina hatrany ny hakitroky ny ala-tsilo manamorona ny làlana ary izany no antony saika nahavery ny mpamily ary tsy nahitanay ny hany lalan-tokana miditra ao amin’ny tanànan’Antanimorakely. Tokony ho tamin’ny folo ora teo ho eo izahay no tonga tamin’ity tanàna kely ampovoan’ala ity. Noho ny hatevin’ny zava-maniry manodidina azy dia tsy ampiozina mihitsy ny fisian’io tanàna kely io.

Andriamatoa MAHAVALY no lehibe sy mitantana ny tanàna. Nanao ny asa fambolena teny an-tsaha manodidina izy tamin’io fotoana io ary rehefa nahatazana ny fiara dia nanantona sy nandray anay. Tamin’izany no nanomezany anay ny tantaran’ny tanàna : avy any Ranomafana ho izy no fiavian’ny razambe ary tonga nanorina ny tanàna tamin’ny taona 1900.

« Nanana omby efa ho an’arivony ireo razam-be ireo tamin’izany fotoana izany. Ny tsy fahitan’izy ireo toerana firaofan’omby no nahatonga azy ireo handeha hiakandrefana ary farany dia nitoby teto. Hatramin’izay nitobiana izay dia efa nisy taranaka telo no nifandimby sy nifanesy teto ». 

Ankehitriny dia trano feta-tany mitafo bozaka eo amin’ny dimy ambin’ny folo tafo eo no manorina ny tanànan’Antanimorakely.

Taorian’ny fanazavanay ny anton-dia dia fotoana fohy monja no namorian’Andriamatoa MAHAVALY ireo komity tao an-tanàna. Tao an-tranony no nanaovana ny fihaonana voalohany. Sahaza tsara ny mpivory ilay trano satria manana efitra roa. Nipetraka ambonin’ny tsihy vaovao avokoa ny mpivory.

MAX sy ALAIN no nifandimby nanentana io fihaonana io. Tamin’izany no nahafahana nihaino ny tantaran’ny tanàna sy nanadihady mikasika ireo mpiavy voalohany indrindra, ireo tranga rehetra nanamarika ny fiaim-piainana nisy teo amin’ny fiaraha-monina, ireo sakana sy nofinofin’ny mponina. Ny mponina moa dia efa mifankazatra tamin’ny mpiasan’ny Tetika (PHBM) ka tsy nisy intsony ny fisalasalana ary vao maika nahafahana niditra lalindalina sy bebe kokoa tamin’ny adi-hevitra izany. Taorian’ny fanomanana dia nisy ny fivoriana isam-bondrona ka nivory tany amin’ny trano hafa ny vehivavy fa ny lehilahy kosa namonjy toeran-kafa.

Fiainana miantehitra amin’ny fananan’omby…

Ny fitadiavana kijana firaofan’ny omby no tena laharam-pahamehana ho an’ny mponina ao an-tanàna. Ny fiompiana omby mahatratra hatrany amin’ny zato na mihoatra dia mbola voatazona hatrany amin’izao fotoana izao.

« Ampiasaina amin’ny zavatra rehetra ny omby ary ny fananana azy maro dia voninahitra ho an’ny tompony. Anisan’ny fampiasana azy ny fanatanterahana ny fomban-drazana, ny fandevenana, ny fora,… ny fanatrehana fomban-drazana iray miaraka amin’ny fianakaviana anefa tsy mitondra omby dia midika ho fahafaham-baraka sy tsy fifanajana ary mety ho tonga hatrany amin’ny fisaraham-panambadiana mihitsy aza » hoy Andriamatoa VELOMANA, zokiolona indrindra ao an-tanàna. 
Raha ny tanjona eo amin’ny fitadiavam-bola ataon’ny mponina amin’izao fotoana izao dia tokana ihany : ny fividianana sy fanangonana omby. Na dia eo aza ny tsy fandriam-pahalemana misy amin’ny asan-dahalo dia tsy kivy ny mponina fa mitady hevitra hatrany amin’ny ho fiarovan-tena.

« Hatramin’ny razam-be tany dia niisa 39 ny fanafihan’ny malaso teto an-tanàna ary tamin’ny taona 1989 dia namoy ny rainay izahay » nitaraina Andriamatoa MAHAVALY. « Hitako avokoa ny dimy tamin’ireo fanafihana 39 ireo indrindra ny tamin’ny 1989. Ankehitriny dia tsy misy loatra ny fanafihana satria efa manana basy roa izahay eto an-tanàna ary afaka manohatra tsara ireo malaso mpangalatr’omby » hoy izy nanohy ny teniny. 

Ny toha-drano no iankinan’ny fanantenan’ny mponin’Antanimorakely…

Nandritra ny dindinika tamin’ireo lehilahy no nahafantarana fa ny fambolem-bary no fototry ny asam-pamokaran’ny mponina. Efa nanao izany izy ireo eny fa na dia talohan’ny fanajariana aza fa saingy tsy afa-nanao afatsy tamin’ny velaran-tany kely. Ny fanamboarana ny toha-drano no nampitsiry ny fanatenana sy fahatokisan’ny mponina amin’ny fambolem-bary. Tsy misy intsony ny ahiahy eo amin’ny fiovaovan’ny rotsak’orana.

« tsy maintsy niandry orana hilatsaka izahay talohan’ny nanamboarana ny toha-drano vao afaka namboly vary, ankehitriny kosa anefa dia efa afaka mamboly vary amin’ny fotoana itiavanay azy izahay satria misy hatrany ny rano ilaina amin’izany » hoy Andriamatoa TSIDAREA, mponina iray ao an-tanàna.

Toha-drano iray ao Antanimorakely…

Ny fanamboarana ity toha-drano ity tamin’ny taona 2005 dia nahafahana nampitombo ny velaran-tany ho volena no sady nahafahana ihany koa nanao fambolena indroa miantoana mandritry ny taona.

« Amin’izao fotoana izao dia voatondraka daholo na dia ireo tany tsy nahazo rano hatramin’izay aza. Efa afaka manao vary tsy manaram-potoana izahay amin’izao. Ambonin’izay ny fampiasana masom-boly voafantina sy nohatsaraina avy amin’ny Tetikasa sy ny fanarahana teknikam-pambolena atoron-dreo dia ahafahanay mahazo voka-bary hatrany amin’ny 4 taonina isaky ny hekitara » hoy ihany MAHAVALY falifaly.

Taorian’ny fanamboarana ny toha-drano dia afaka nanao fambolena anana sy legioma ihany koa ny mponina manampy ny fambolem-bary efa fanao. Tamin’ny fandalovana teny an-tsaha misy ny voly anana sy legioma no nahatsapana fa sady afaka manao fambolem-bary tsy ara-potoana no afaka manao ny voly anana sy legioma ny mponina. Ampy tsara ny rano hanaovana izany. Tsapa ihany koa fa tena ahazoana tombony tokoa ity fambolena ity noho ny fambolem-bary.

VELOMANA no mitantara :« mora kokoa ny ahazoana mividy omby iray amin’ny vokatra azo amin’ny velaran-tany kely monja nanaovana voly anana sy legioma. Mila ny vokatry ny tahalaka maro be anefa izany raha amin’ny voly vary no hividianana omby » 

« Hatramin’izay dia noheverina ho asa fambolena fanaon’ny vehivavy fotsiny io voly anana sy legioma io saingy nohon’ny tombotsoa azo avy aminy dia nanjary asam-pianakaviana izy ankehitriny » mitantara ihany koa SIJA.

Ny tongolo be (oignon) sy tongolo gasy no tena ifantohan’ny fambolena noho ireo vokatra ireo mora tehirizina, tsara vidy eo amin’ny fivarotana ary mahatsara ny vola miditra amin’ny fianakaviana.

« Any an-tsenan’Andranondambo izahay no mivarotra ny tongolo be vokarinay. Mahatratra hatrany amin’ny 2 000 Ariary ny vidin’ny iray kilao any » hoy Odille, vadin’i MAHAVALY.

Asan-dehilahy ihany koa ny fambolena anana sy legioma…

« Hatramin’ny nambolenay tongolo be dia tsy nivaro-bary intsony izahay hiantohana ny fandaniana madinidinika ao an-trano. Mbola afaka mividy fitafiana sy kojakojam-pianaran’ny ankizy mianatra ihany koa izahay amin’ny fambolena sy fivarotana tongolo be sy tongolo gasy » hoy TEMA renim-pianakaviana iray mamboly hatrany amin’ny sombin-tany aman-jatony sady nanamafy ny efa voalaza.

Ho an’ny lehilahy indray dia fanampiny amin’ny fahazoana omby fotsiny io fambolena io raha adika ny voalazan’Andriamatoa VELOMANA.

Ny « saphir », fahagagana sy fahadisoam-panantenana…

Ny fitrandrahana vatosoa, indrindra ny saphir, dia nanakorontana ny asa aman-draharaha andavanandro fanaon’ny mponina eto an-tanànan’Antanimorakely. Raha ny filazan’ny olona dia misy « tranga-javatra » roa ny mikasika ny fitrandrahana saphir : ny any amin’ny farany atsimo dia ao Andranondambo ao akaikin’ny tanàna ary ny any Andohan’Ilakaka akaikin’i Ranohira izay mahasarika ny olona avy any atsimo ary voakasik’izany koa ny mponina Antanimorakely.

Tamin’ny fahitana ny saphir dia nisy ny fironan’ny rehetra tamin’izany. Nisy ireo nahazo tombony ary nisy ihany koa ireo izay maty antoka. REVEGNA sy MAHAVALY dia samy nandeha tany Ilakaka nandritry ny taona 1999 sy 2000, MAHAVALY nahazo omby efatra ambin’ny folo tamin’ny fivarotana vatosoa saingy REVEGNA kosa nody maina.

« Miankina amin’ny vintana ny asa fitrandrahana vatosoa, rehefa misy izany dia mahita ianao na dia tsy mangady lalina akory aza fa rehefa tsy tonga kosa ny vintana na hangady hatrany amin’ny efa-polo metatra aza ianao dia miala maina » hoy REVEGNA.

Ny hafa kosa miandry fahagagana ao Andranondambo ao. 

« Sarotra mihitsy any Andranondambo noho ny any Ilakaka satria rakotra vato ny tany ka satrotra ny mihady azy. Tsy maintsy mampiasa fitaovana matanjaka toy ny « barres à mines » eo amin’ny fitrandrahana atao » hoy ny fanazavan’i FIAIGNA. 

Rehefa trotraky ny fitrandrahana tsy nahomby dia miverina any an-tanàna ny ankamaroany ary manohy ny asa fanaony toy ny fambole-bary.

« Fara-faharatsiny amin’ny fambolem-bary dia mioty ny nafafy ianao hoy REVEGNA. Tsy misy hoe tsara na ratsy vintana any fa ny ezaka nataonao no ahazoanao vokatra sahaza izany».

Ho an’ny MAHAVALY izay nanam-bitana kosa dia antony hafa no nahatonga azy niverina ao an-tanàna. Nanamarika izy tamin’izany fa « raha tany Ilakaka aho ny taona 2002 dia nandre fa nisy nanafika ny tanàna satria tsy nisy afatsy zaza amam-behivavy no tao dia mora ny fanafihana azy. Izay rehetra nohariko dia fongana nandritra ny alina iray monja ary izany no nahatonga ahy niverina taty an-tanàna hiaro azy amin’ny asan-dahalo. Manana basim-borona roa aho izay novidiko taty an-toerana ary amin’ny alalan’izany no ahafahanay miaro-tena ary izaho koa dia nanao miaramila taloha ».
Nampitombo ny isan’ny mpanjifa manam-bola sy ireo manana fahefa-mividy ny vokatry ny fitrandrahana saphir. Manararaotra izany ny tantsaha satria izany tranga izany no ahafahan’izy ireo mivarotra ny vokatra amin’ny vidiny tsaratsara noho ny mahazatra.

Fanabeazana, filana kanefa…

Any amin’ny renivohitry ny Fokontany any Ambatotsivala no misy ny Sekoly Fanabeazana Fototra. Tsy maintsy mandeha an-tongotra eo amin’ny 14 Km (mandroso sy miverina) eo ho eo ny ankizy avy aty Antanimorakely rehefa hamonjy io sekoly io. Na dia eo aza anefa izany dia tsy kivy ireo zaza ary mbola mampirisika azy ireo ihany koa ny ray aman-dreny mba hanohizany ny fianarany. Torak’izany ihany koa ny amin’ny Sekoly Ambaratonga Faharoa Fototra izay any amin’ny renivohitry ny Kaominina Maromby na 7 Km miala eo Antanimorakely.

Tao koa ny nanamarika fa tsy mitovy ny fari-pahalalana eo amin’ny lahy sy ny vavy. Ireo zazalahy dia manohy hatrany amin’ny Sekoly Ambaratonga Faharoa Fototra saingy ny zazavavy kosa dia mijanona hatreo amin’ny fanabeazana fototra.

« Efatra ambin’ny folo taona aho no nahavita ny fanabeazana fototra hoy HAMIMA ; Tsy te-hampianatra ahy any amin’ny Ambaratonga Faharoa Fototra intsony ireo ray aman-dreniko. Nisafidy izy ireo ny hipetrahako miaraka aminy hanampy azy sy hampanambadiany aoriana ao »

Saika tsy mahay mamaky teny sy manoratra avokoa ireo olon-dehibe saingy nisy ihany kosa ireo izay afaka tamin’izany noho ny fampianarana nataon’ny Tetikasa PHBM. Faly izy ireo tamin’izany ary nanjary nanana ambim-po.

Harena amin’ny fiainan’ny mponina

Manana harena voa-janahary tokoa ny mponina raha tsy hitanisa afatsy ny ala maina, loharano maharitra, kijana malalaka ho firaofan’ny omby sy ireo biby hafa ompiana, toerana malalaka azo ambolena ary ny harena an-kibon’ny tany.

Misy ny ezaka ataon’ny mponina ankehitriny ny amin’ny fiarovana ireo harena voa-janahary ireo. Izany indrindra no antony nametrahan’izy ireo toeram-panehoana vokatra iray (site de démonstration « intégré ») miaraka amin’ny Tetikasa ahafahany mampiseho ny fanajariana ny tany, ny « agroforesterie », fiarovana sy fanatsarana ny nofon-tany ary fambolen-kazo. Izany no natao dia ny mba ahafahany mitantana tsara ny manodidina azy ary koa ho fitsitsina ny hery ho enti-miasa.

Raha tena mpamboly vary fotsiny taloha ireo mponina dia nisy hatrany ny fizàrana tsikelikely ireo toetr’andro takian’ny fambolena izay ianjadian’ny hain-tany miverimberina. Izany indrindra no antony nisafidianan’ireo mpamboly ireo masom-boly malaky ary mahatanty tsy fahampian-drano eo amin’ny fambolem-bary. Izany ihany koa no mbola anaovan’izy ireo fambolena tsy mitaky fitarihan-drano toy ny voly anana sy legioma.

Tena misy ny fitrandrahana ireo harena ireo indrindra fa mahakasika ny fiainana andavanandro. Ny rano misy dia manampy betsaka amin’ny famatsiana ny toha-drano sy ahafahana mampiasa izany amin’ireo karazam-pambolena, ny ala kosa dia sady mamatsy kitay fandrehatra no hanaovana fanamboarana. Ambonin’izany ny fananana kijana izay tsy mitsaha-mitombo velarana hiraofan’ny biby fiompy.

Ireo asa aman-draharaha sy nofinofin’ny olona

Nilaza ireo vahivavy fa manao fiompiana tantely izy ireo saingy noho ny hain-tany dia tsy tsara loatra ny vokatra. Ambonin’izany dia tena milofo amin’ny voly anana sy legioma izy ireo ary mivarotra ny vokatra any an-tsenan’Andranondambo. Ny fandrariana koa dia mbola manampy ny vola miditra.

Ny hain-tany no tena voina lehibe na ho azy ireo na ho an’ny ankohonany.

SIJA no mitantara fa «tamin’ny taona 1991 dia nisy ny mosary na kere vokatry ny hain-tany nianjady taty. Sady tsy afaka namboly no maty avokoa ny omby tamin’izany taona izany. Ny mponina iray manontolo mihitsy no nianjadian’izany fa ny nahatsara aza kosa dia nisy ny fanampiana ara-tsakafo nomen’ny PAM fa raha tsy izany dia maty teto avokoa ».

Maro ireo fanirian’ny mponina ao Antanimorakely. Ny tena maika amin’ireo dia ny famatsiana rano fisotro madio. « nohon’ny tsy fahadiovan’n rano sotroina sy ampiasanay dia ianjadian’ny aretina maro samihafa ny zanakay ohatra amin’izany ny aretin-koditra, aretin-kibo sy ny bilarizaozy » manamafy MAHAVALY.

Manarak’izany dia ny fandriam-pahalemana izay miantoka ny famokarana. Notsipihiny tamin’izany ary fa « tena mampalahelo mihitsy raha mamokatra sy manana omby maro anefa misy mangalatra mandritra ny alina iray monja ».

Mbola nitantara ihany koa ireo vehivavy ireo fa nofinofiny ny hanana firavaka volamena sy haba (bracelets) mba hahafahan’izy samy izy mifampitaha  ireo lehilahy kosa dia mbola tsy manana hevitra loatra ao an-tsainy fa dia ny : « manao izay hahatratrarana ny isan’ny omby nananan’ny razam-be taloha »

Fisaorana mitafotafo no atolotra ny lehiben’ny Fokontany, tamin’ny fanotronany sy ny fiaraha-miasa natolony. Fisaorana ihany koa no atolotra ny mponina rehetra ao Antanimorakely, ny lehibe sy mpitantana ny tanàna, ireo tanora sy antitra, vehivavy sy lehilahy tamin’ny fandraisana mahafatra-po nataony, ny fahatokisany. Izany rehetra izany no nahafahanay nitaratra ny fiaim-piainan’ny mponina sy ny fanirian’izy ireo hanorenany ny hoavy.

TOVANA 1 : NY MOMBA AN’ANTANIMORAKELY

	Ny toetotrany amin’ny ankapobeny

 (toerana, mponina)


	Toerana misy: 7 km. Miala ny Maromby sy d’Ambatotsivala

Mponina : isany 65, olona 4 ka hatramin’ny 10 isam-pianakaviana, fianakaviana miisa 12.

Foto-drafitrasa : 

SFF 1 ao Ambatotsivala (7 km)

SAFF 1 ao Maromby( 7 km)

CSB 1 ao Maromby

Toha-drano 1

	Tantara sy daty malaza
	1900 fahatongavana voalohany tao an-toerana

1989 fanafihan’ny malaso ary nahafaty olona 

1991 mosary lehibe

1992 ahitana ny saphir tao Andranondambo

2005 fanamboarana ny toha-drano

	Fety mahazatra
	Alim-pandihizana 26 Jona, fanambadiana nentin-drazana, fandevenana, fora

	Asa fanao : (mampidi-bola) 
	Fambolem-bary amin’ny lohasaha, mangahazo, bageda, voly anana sy legioma, rary, fiompiana tantely.

	Fahazarana sy fomban-drazana
	Andro fady mandritra ny herinandro : ny Alakamisy

	Fari-pianarana (isam-bondrona sy ara-tsokajy)
	Fahafahana mianatra sy fisian’ny sekoly fototra

Fari-pahaizana isam-bondrona : ambany, ny fianakavian’ny Filoham-pokontany ihany no nianatra

Loharanom-baovao ara-dalana sy tsaho sy ny fahazoana izany : onjam-peo FM et vata fandraisam-peo nozarain’ny Tetikasa PHBM

	Harena voa-janahary misy 
	Ala, loharano maharitra, harena an-kibon’ny tany



	Sehatra tsy miankina (indostria, harena an-kibon’ny tany, sns.) 
	PHBM

Orinasa vahiny (thailandaise) mitrandraka saphir

	Hetaheta, tetikasa 
	Rano fisotro madio,

Fahasamihafan’ny fambolena,

Fanamboarana trano matanjaka,

Fandefasana ny zanany amin’ny ambaratonga fampianarana ambony,

Manana tany betsaka, fanajariana any ho tanimbary



	Fahasahiranana
	Voina : hain-tany

	Tanjaka
	Velaran-tany lehibe sy mahavokatra,

Ala = fambolen-kazo,

Rano : arihy sy tanimbary

Tsara ny lalan-tany mandeha any an-tsena



	Fifandraisana
	Ara-pianakaviana :
Firaisan-kina matanjaka

Ara-piaraha-monina : fifanampiana amin’ny asa iombonana

 

	Olona nihaonana
	Fianakaviana notsidihina :

MAHAVALY

SIJA

TSIDAREA

REVEGNA

VELOMANA

TEMA

HAMIMA

FIAIGNA

ODILLE

EMILIENNE

MASY


TOVANA 2 : NY SAHIRANA, NY MANAN-KATAO, NY FISOKAJIANA NY SAHIRANA ARY NY TETI-KADY IADIANA AMIN’NY FIAINANA

Tetik’ady

· Fiompiana tantely,

· Fambolena anana sy legioma,

· Fitrandrahana saphir,

· Fiompiana akoho amam-borona,

· Fivarotana kitay,

· Fivarotana arina fandrehatra,

· Fivarotana ny vokatry ny rary.




Mason-tsivana mikasika ny fahasahiranana

· Ireo izay tsy manana tanimbary,

· Ireo izay tsy manana omby,

· Ireo izay maro anaka,

· Ireo izay tsy ampy sakafo,

· Ireo izay tsy manana angadin’omby,

· Ireo izay tsy manana ragiragy,

· Ireo vehivavy maty vady sy niteraka tsy manam-bady,

· Ireo izay mividy vary amin’ny maintso ahitra.

Mason-tsivana mikasika ny manan-karena

· Ireo izay manana tanimbary,

· Ireo izay manana omby,

· Ireo izay manana fidiram-bola maharitra,

HANORINA TONTOLO IRAY AFAKA AMIN’ NY FAHANTRANA 
[image: image1.jpg]



Ny tahiry iraisam-pirenena amin’ny fampandrosoana ny fambolena (FIDA) dia sampana iray ao anatin’ny Firenena Mikambana izay misahana ny ady amin’ny fahantrana sy ny hanohanana any amin’ireo tany an-dalam-pandrosoana. Amin’ny alalan’ny fampisamboram-bola tsy izay ambany dia ambany ny zana-bola alainy amin’izany sy ireo fanomezana isan-karazany, ny Tahiry koa dia mandrafitra sy mamatsy ireo tetik’asa sy fandaharan’asa natao hanampy ireo tantsaha mahantra eny ambanivohitra  hiala amin’ny fahantrana. 

Hatramin’ny nanombohany tamin’ny taona 1978, dia famantsiam-bola mitentina hatramin’ny 8.7 miliara dolara amerikanina (any ho any amin’ny 20.880 miliara ariary) no nentiny hamatsiana firenena 115, nampandehanana tetik’asa sy fandaharan’asa 690 isa eran’izao tontolo izao. Ireny tetik’asa ireny dia nahafahan’ireo mpamboly madinika, mpiompy, mpiasa tsy manana tany, mpanao asa tanana, ary ireo mponina ao an-toerana, maherin’ny 250 tapitrisa ny isan’izy ireo hietsika hanatsarana ny fiainany sy ny an’ireo fianankaviany 

Ny FIDA dia miara-miasa amin’ireo mponina any ambanivohitra mahantra, ireo mpanohana an-tsitra-po, ireo mpitondra fanjakana, ireo fikambanana tsy miankina amin’ny fanjakana sy ireo mpiara-miasa maro isan-tsokajiny hiara-hiady aminy amin’ireo olana fototra mahatonga ny fahantrana. Ao anatin’izany ady amin’ny fahantrana izany, dia tsy misahana fotsiny amin’ny maha-mpamatsy azy izy fa misahana ny ihany koa ny fiarovana ireo tantsaha mahantra. 

Isan’ny laharam-pahamehan’ny FIDA ny manampy ireo tantsaha mahantra hampiroborobo sy hanamafy ireo fandaminana efa misy eo aminy mba ahafahan’izy ireo miaro ny tombotsoany sy manaka ireo vato misakana tsy mamela azy ireo fatratra, indrindra fa ireo vehivavy, hanatsara ny anjarany. Noho io fomba fiasa io dia manome azy ireo fahafahana ny FIDA hanamboatra sy hitarika ny lalany.  

